Монгол Улсын Их Хурлын 2010 оны хаврын ээлжит чуулганы Төрийн байгуулалтын байнгын хорооны 6 дугаар сарын 30-ны өдөр /Лхагва гариг/-ийн хуралдаан 10 цаг 10 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 12 гишүүн ирж, 57.1 хувийн ирцтэй байв.


Чөлөөтэй: Н.Алтанхуяг, Д.Загджав, С.Ламбаа, Н.Энхболд.


Өвчтэй:  Д.Очирбат, Р.Раш.


Тасалсан:  Э.Бат-Үүл, Э.Мөнх-Очир, Ц.Мөнх-Оргил.

УИХ-ын гишүүн Ч.Сайханбилэг Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай, Монгол Улсын Их Хурлын сонгуулийн тухай хуулийн шинэчилсэн найруулгын төслүүдийн хэлэлцэх хугацааг дахин хойшлуулах санал гаргав.


Уг асуудалтай холбогдуулан УИХ-ын гишүүн Ц.Батбаяр, Д.Дондог, нар санал хэлэв.


Нэг. УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл /хэлэлцэх эсэх/


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн äàðãà Ä.Íàñàíæàðãàë, зөвлөх Ý.Ганболд, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.

Тогтоолын төсөлтэй холбогдуулан УИХ-ын гишүүн Д.Лүндээжанцан, Ч.Сайханбилэг нар горимын санал хэлэв.


УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төслийн талаар УИХ-ын Тамгын газрын Нарийн бичгийн дарга С.Магнайсүрэн танилцуулав.


Танилцуулгатай холбогдуулан УИХ-ын гишүүн Д.Дондог, Су.Батболд, Ж.Сүхбаатар, Д.Энхбат, Ц.Батбаяр нарын асуусан асуултад Тамгын газрын Нарийн бичгийн дарга С.Магнайсүрэн хариулж, тайлбар хийв.


Хэлэлцэж буй асуудалтай холбогдуулан УИХ-ын гишүүн Д.Лүндээжанцан, Ж.Сүхбаатар нар санал хэлэв.


Ө.Энхтүвшин: -УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцье гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

3


Бүгд


13


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 10 цаг 30 минутад хэлэлцэж дуусав.


Хоёр. Төрийн албаны зөвлөлийн 2009 оны үйл ажиллагааны тайлан.


Хэлэлцэж буй асуудалтай холбогдуулан Төрийн албаны зөвлөлийн дарга Д.Зүмбэрэллхам, Төрийн албаны зөвлөлийн гишүүн Б.Батбаяр, ажлын албаны дарга Д.Самбаллхүндэв, УИХ-ын Төрийн байгуулалтын байнгын хорооны  зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.


Төрийн албаны зөвлөлийн 2009 оны ажлын тайланг Төрийн албаны зөвлөлийн дарга Д.Зүмбэрэллхам танилцуулав.


Тайлантай холбогдуулан УИХ-ын гишүүн Ж.Сүхбаатарын асуусан асуултад Д.Зүмбэрэллхам хариулж, тайлбар хийв.


Хэлэлцэж буй асуудалтай холбогдуулан УИХ-ын гишүүн Д.Дондог Засгийн газарт протоколоор үүрэг өгөх санал гаргав.

  УИХ-ын гишүүн  Д.Энхбат  санал  хэлэв.

Төрийн албаны зөвлөлийн 2009 оны тайланг хэлэлцсэнтэй холбогдуулан Байнгын хорооноос Төрийн албаны зөвлөлд тэмдэглэлээр үүрэг өгөх болов.


Хуралдаан 11 цаг 15 минутад өндөрлөв.


Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН

ХОРООНЫ ДАРГА






Ө.ЭНХТҮВШИН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ


Б.БАТГЭРЭЛ

УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 6 ДУГААР

 САРЫН 30-НЫ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Ө.Энхтүвшин: -Ирц бүрдэж байна. Байнгын хорооны хурлаар дараах асуудлуудыг хэлэлцэхээр санал оруулж байна.

1.УИХ-ын тухай хуульд нэмэлт оруулах тухай, Хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд. УИХ-ын гишүүн Ө.Энхтүвшин нарын гишүүдийн өргөн мэдүүлсэн төсөл байгаа /анхны хэлэлцүүлэг/.

2.УИХ-ын гишүүн Х.Тэмүүжин нарын гишүүдийн өргөн мэдүүлсэн УИХ-ын тухай хуулийн шинэчилсэн найруулгын болон гишүүний эрх зүйн байдлын тухай хуулийн төсөл /анхны хэлэлцүүлэг/.

3.Их Хурлын тухай хуульд нэмэлт, өөрчлөлт оруулах тухай Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд. УИХ-ын гишүүн Ч.Сайханбилэг, С.Батболд нарын өргөн мэдүүлсэн төсөл /анхны хэлэлцүүлэг/.

4.Монгол Улсын Их Хурлын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл /хэлэлцэх эсэх/.

5.Төрийн албаны зөвлөлийн 2009 оны үйл ажиллагааны тайлан гэсэн ийм таван асуудлыг хэлэлцэхээр санал оруулж байна.

Хэлэлцэх асуудлыг батлах уу?

Ч.Сайханбилэг: -Надад санал байна.

Ө.Энхтүвшин: -Ч.Сайханбилэг гишүүн.

Ч.Сайханбилэг: -Баярлалаа. Монгол Улсын Их Хурлын сонгуулийн тухай хуулийн шинэчилсэн найруулгын төслийг хэлэлцээд Их Хурал, дэгийн хуулиудыг хамт хэлэлцэх саналыг урьд хуралдаан дээр Ардчилсан намын бүлэг Байнгын хорооноос энэ саналыг зөвшөөрсөн байгаа. Энэ саналын дагуу УИХ-ын сонгуулийн тухай хуулийн ажлын хэсэг өнгөрсөн өдрүүдэд хоёр ч удаа хуралдсан. Өчигдөр орой ажлын хэсэг хуралдаж байгаад нэлээн тодорхой саналуудыг ажлын хэсгийн гишүүд гаргасан. Ажлын хэсгийн энэ саналыг Ардчилсан намын бүлэг дээр ярьж, гишүүдэд танилцуулж дэмжлэг авах шаардлага байна гэсэн зүйлийг ажлын хэсэг дээр ярьсан. Энэ дагуу өнөөдөр бусад Байнгын хороодын хуралдааны цагийг харж байгаад бид Бүлгийн ээлжит бус хуралдааныг хийе гэсэн төлөвлөгөө гаргаад явж байна. Тийм учраас бүлгийн ажлын хэсгийн саналыг хэлэлцээд, эргээд Төрийн байгуулалтын Байнгын хороонд танилцуулах боломж гаргах үүдээс Бүлгээс авсан завсарлагын хугацааг сунгаж өгөхийг Байнгын хорооны даргаас хүсэж байна.Тийм учраас өнөөдөр бусад асуудлаа хэлэлцээд явж болохгүй юу гэсэн саналыг Байнгын хорооны даргаас хүсэж байна.

Ө.Энхтүвшин: -Өөр санал байна уу?

Ц.Батбаяр: -Ингээд завсарлага аваад байх юм. Нэг бол тарчихмаар байна. Өчигдрөөс эхлээд завсарлага гээд, хэзээ хуралдах нь мэдэгдэхгүй ийм л юм болоод байна шүү дээ. Тэгвэл тарчихвал зүгээр юм шиг байгаа юм. Тэгээд тарсан үедээ ярьдаг зүйлээ яриад, тохиролцохгүй юмаа тохиролцох биз.

Ч.Сайханбилэг: -Ц.Батбаяр гишүүн ээ, яагаад гэдгийг сая таныг орж ирэхээс өмнө тайлбарлачихлаа.

Ө.Энхтүвшин: -Өчигдөр ажлын хэсэг хоёр удаа хуралдсан гэдгийг мэдэж байгаа. Удаан ч гэсэн ажил явж л байна. Гэхдээ өнөөдөр амжаад үүнийг дуусгамаар байна. Байнгын хорооны хурлыг хойшлуулаад байгаа  багц хууль, УИХ-ын тухай хуульд нэмэлт, өөрчлөлт оруулах, нөгөө нь Сонгуулийн хуулийг шаардлагатай бол ажлын хэсгийн хуралдаан дуусчихвал өнөө орой, эсвэл маргааш Их хурлын удирдлагатай ярилцаж байгаад хурлаа хийе. Тэгэхгүй бол хугацаа байхгүй болчихоод байгаа. Дараагийн 7 хоногийн  3 дахь өдөр гэдэг чинь 7 дугаар сарын 7 болж байгаа. Тийм учраас ингэж зохицуулъя.

Д.Дондог: -Завсарлага үргэлжлэх юм байна гэж ойлголоо. Сонгуулийн хуулийн юман дээр ерөнхийдөө санал, бодол ойролцоо очиж болж байгаа бол наад хоёрыг нь хэлэлцэж цаг хожих боломж байхгүй юу? Би цаг хожих үүднээс л ярьж байгаа юм. Өөрөөр хэлбэл, Их Хурлын хууль, дэгийн хуулийг яриад явж байвал цаг нь арай дээр юм болов уу. Тийм боломж байна уу?

Ч.Сайханбилэг: -Харин, тиймэрхүү зүйлүүдийг ярих гээд  Бүлэг хуралдах шаардлагатай.

Ө.Энхтүвшин: -Бүлэг хуралдаж байж ярья гэж байна уу?

Ч.Сайханбилэг: -Тийм.

Ө.Энхтүвшин: -Сүүлд танилцуулсан зүйлийг хамт хэлэлцье.

1.Намрын ээлжит чуулганаар хэлэлцэх асуудлын тухай УИХ-ын тогтоолын төсөл.

2.Төрийн албан зөвлөлийн 2009 оны үйл ажиллагааны тайлан гэсэн хоёр асуудлыг өнөөдөр хэлэлцье.

Хэлэлцэх асуудлаа баталъя.

-Батлав.

Нэг.УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл /хэлэлцэх эсэх/

Байнгын хорооны хуралдаан нээгдэх үед, дөнгөж сая ирсэн байна. Тамгын газрын хүмүүсийг дуудъя.

Су.Батболд: -Төрийн албаны зөвлөлийн тайланг одоо хэлэлцэх шаардлага байгаа юмуу? Манай Байнгын хороо уг нь хэлэлцдэг л дээ. Гэхдээ Их Хурлын дэргэдэх байгууллагуудыг бусад Байнгын хороодыг хараад байхад ер нь хэлэлцээд байгаа юм харагддаггүй л дээ. Манай Төрийн байгуулалтын байнгын хороон дээр Төрийн албаны зөвлөлийн тайланг хэлэлцээд, энэ нь тойрсон, улс төржсөн яриа болоод байх юм. Ямар хэлбэрээр хэлэлцэж баймаар юм бэ. Үүнийг хойшлуулбал яасан юм бэ?

Ө.Энхтүвшин: -Хэлэлцэж байгаад шийдье.

Д.Лүндээжанцан: -Намрын хэлэлцэх асуудал дээр Бүлгийн гишүүдийн саналыг Төрийн байгуулалтын байнгын хороонд уламжилж байгааг.

Ч.Сайханбилэг: -Дарга аа. Д.Лүндээжанцан даргынх дээр горимын санал хэлье. Бид хэлэлцэх асуудлыг анх удаа ярьж байгаа асуудал биш. Хоёр бүлгээс санал их гардаг. Байнгын хорооноос гарсан юмыг би орж ирснээр нь батлаад, ард нь хоёр, гуравдугаар заалт байдаг. Тухайн үед нь шийдвэрлэж байх, нөгөө нь 9 дүгээр сарын 20-ны дотор өргөн мэдүүлбэл дараалалд оруулан зөвшөөрсүгэй гэдэг. Бид бас гишүүдийн саналуудыг “та нар бэлтгэлээ хангаад оруулах үедээ оруул” гэсэн байдлаар. Тийм учраас энэ дээр горимын санал юу вэ гэвэл үүнийгээ ялгаад оруулчихъя.

Д.Лүндээжанцан: -Бүлэг хуралдаж байж хасах болоод, нэгтгээд авсан чинь 60-аад хуультай болчихоод байгаа.

Ч.Сайханбилэг: -Үүнийгээ явуулъя гэсэн горимын санал гаргах гээд байгаа юм.

Д.Лүндээжанцан: -Дэмжиж байна.

Ө.Энхтүвшин: -Д.Лүндээжанцан дарга юу гэж байгаа юм бэ? Бүлгийн саналыг оруулъя гэж үү?

Д.Лүндээжанцан: -Ч.Сайханбилэг даргын саналтай санал нэг байна. Зарим нь орчихсон, зарим нь ороогүй. Үүнийг хоёр шалгуур тавьдаг шүү дээ. Өргөн барьснаар нь нэг, тэгээд тухайн үед нь нээлттэй байдаг.

Ч.Сайханбилэг: -Тийм учраас та үүнийг дэмжиж байгаа гэдгийг.

Д.Лүндээжанцан: -Яг УИХ бодлогоороо ийм, ийм асуудалд прироитид өгч байна гэсэн юм нь албан ёсоор суугаад бусад нь.

Ө.Энхтүвшин: -С.Магнайсүрэн дарга товч танилцуулга хийе. Ялангуяа одоо чуулганаар хэлэлцэж байгаа, өргөн барьсан, өргөн бариагүй, амжаагүй төслүүдийг танилцуулъя.

С.Магнайсүрэн: -Их Хурлын тухай хуульд заасны дагуу чуулган завсарлах үед дараагийн чуулганаар хэлэлцэх асуудлаа баталдаг хуультай. Энэ дагуу намрын ээлжит чуулганаар хэлэлцэх асуудлын тухай тогтоолын төслийг бэлтгэсэн. Нийт 130 гаруй хууль тогтоомжийн төслийг намрын чуулганаар хэлэлцүүлэхээр хууль санаачлагч эрх бүхий субъектүүдээс болон Байнгын хороодоос санал болгосон. Эдгээрийг бид шүүж үзээд дөрвөн үндсэн зарчмыг баримталж нягтлаад өнөөдрийн байдлаар 37 төслийг намрын чуулганы хэлэлцэх асуудлын дараалалд оруулах нь зүйтэй юм гэсэн шийдэлд хүрсэн байгаа. Үүнийг товч танилцуулъя.

Нэгдүгээрт, хууль тогтоомжид нэр зааж, хугацаа зааж батлахаар тусгагдсан асуудлууд байгаа. Энд гурван багц  Төсвийн хуулиуд байна. Дээр нь Төрөөс мөнгөний бодлогын талаар баримтлах үндсэн чиглэл байгаа. Ийм дөрвөн асуудлыг эхний ээлжинд /зайлшгүй/ тусгасан.

Хоёрдугаарт, Их Хурлын даргын захирамж гараад боловсруулагдаж байгаа бодлогын шинжтэй зарим асуудлуудыг тусгасан. Энд хаврын чуулганаар төлөвлөсөн боловч амжаагүй байгаа Үндсэн хуульд нэмэлт, өөрчлөлт оруулах журмын тухай хуулийн төсөл туссан. Сонгуулийн хууль маань энэ хаврын чуулганаар яах вэ гэдгээс шалтгаалаад энд орох эсэх нь шийдэгдэнэ.

Гуравдугаарт, 2010 оны хаврын ээлжит чуулганаар хэлэлцэхээр төлөвлөсөн боловч баталж амжаагүй зарим төслийг намрын чуулганы хэлэлцэх асуудалд шилжүүлэх нь зүйтэй юм гэсэн саналыг тусгасан. Үүнд Цагдаагийн хууль, Жендэрийн эрх тэгш байдлыг хангах хууль, Нийслэлийн эрх зүйн байдлын хууль, Нийгмийн халамжийн хууль, Гадаадын иргэдийн эрх зүйн байдлын хууль зэрэг таван хуулийн төсөл суусан байгаа.

Дараагийн асуудал нь 2012 он хүртэл хууль тогтоомжийг боловсронгуй болгох үндсэн чиглэлд тусгагдсан асуудлууд өргөн мэдүүлэгдсэн болон өргөн мэдүүлээгүй боловч хууль санаачлагчаас санал болгосон ийм асуудлуудыг тусгасан. Энэ хүрээгээр хашаад үзвэл үндсэндээ 37 төсөл суусан байгаа. Энэ нь хаврын чуулганы хэлэлцүүлгийн явцаас нааш, цааш болохыг үгүйсгэхгүй юм. Бусад асуудлыг асуулт гарвал дэлгэрэнгүй тайлбарлая. Баярлалаа.

Ө.Энхтүвшин: -Асуулт байна уу?

Д.Дондог: -Сая хоёр бүлгийн дарга ерөнхийдөө саналаа хэлчихлээ. Тэр зарчмаар явах нь зүйтэй гэж бодож байна. Гэхдээ 37 гэсэн олон тоо гарч байна. Хаврын чуулганаар тэртэй тэргүй хэлэлцэх эсэхийг шийдсэн асуудлыг үүнд тусгахгүйгээр тэртэй тэргүй намын бүлэг дээр хэлэлцэгдэнэ.Тэгээд тоог нь цөөлөөд, хоёр бүлгийн санал орж ирэхэд арай нээлттэй, бага тоотой байвал яасан юм бэ гэсэн санал байна. Цагдаагийн хууль, Нийгмийн халамжийн хууль, Нийслэлийн эрх зүйн байдал, Жендэрийн эрх тэгш байдлыг хангах зэрэг хуулиудын хэлэлцэх эсэхийг ярьчихсан байгаа. Үүнийг хасчихвал яасан юм бэ гэсэн асуулт байна.

Ө.Энхтүвшин: -Хэлэлцэх эсэхийг шийдчихсэнийг нь үү?

Д.Дондог:- Тийм. Үүнээс гадна хэлэлцэх эсэхийг шийдсэн өөр асуудлууд бас байгаа. Тэр нь ороогүй юм чинь зарчмыг нь бариад хэлэлцэх эсэх нь явж байгаа бол тэртэй тэргүй явна гэж үзвэл ямар вэ гэсэн бодол байна. Тэгэхгүй болохоор 37 асуудал чинь харьцангуй олонд орно. 27-28 хуулийг баталж байж, дээр нь өргөн баригдсан хуультайгаа хавар, намар арай гэж дуусдаг шүү дээ. Тэгэхгүй болохоор сүүлд нь олон тоо орчихоод, тоондоо хүрэхгүй, чуулганы үр дүн нь дутуу болчих гээд байдаг тал бий. Түүнийг хэр зэрэг тооцсон бэ?

С.Магнайсүрэн: -Д.Дондог гишүүний асуултад хариулъя. Өнгөрсөн хугацаанд төлөвлөсөн асуудлуудыг биелэлт өндөр хувьтай гарахгүй байгаа. Жишээлбэл, бид хаврын чуулганы асуудлыг нэлээн нягталж шахсан боловч одоогийн байдлаар чуулганы хаах хугацаагаар тооцож үзвэл 60 орчим хувьтай байх тооцоо гарч байгаа юм. Эндээс цөөлөх саналтай санал нэг байна. Саяын дурдсан таван асуудлыг хасаад, тэртэй тэргүй тогтоолын хойно, ерөнхий заалт дээр хэлэлцүүлгийн шатанд байгаа асуудлуудыг үргэлжлүүлэх боломж байгаа учраас хасах боломжтой гэж бодож байна.

Ж.Сүхбаатар: -Орон нутгийн санал асуулгын тухай хууль нэлээн дээгүүр байна. Үүнийг хэн, хаанаас санаачилсан, энэ  юуны тухай хууль юм бол?

С.Магнайсүрэн: -2010 онд өргөн мэдүүлж батлуулахаар Үндсэн чиглэлд туссан ийм  хуулийн төсөл байгаа. Санаачилга нь гишүүдээс санаачлахаар, Төрийн байгуулалтын байнгын хорооны санал оруулсан төсөл байдаг юм билээ.

Ж.Сүхбаатар: -Орон нутгийн санал, асуулгын тухай хуулийг манайд Ард нийтийн санал, асуулгын хууль гэсэн нэг хуультай. 1945 онд нэг удаа тухайн удаа тэр хууль гараагүй байхад нэг хэрэглэсэн. Түүнээс хойш бэлэг тэмдгийн чанартайгаар 1993 онд байх батлагдаж гарчихаад нэг ч удаа хэрэглэгдээгүй явж байгаа. Гэтэл бодит амьдрал дээр орон нутгийн иргэдийн оролцоог бий болгох, орон нутгийнхаа зарим асуудлыг өөрөө бие даан шийдвэрлэх, шууд нийтийн үйл хэрэгт оролцох оролцоог хангах үүднээс дэлхийн бүх оронд байдаг нэгдмэл болон холбооны улсад байдаг Орон нутгийн санал асуулгын тухай хуулийн төслийг санаачилъя гээд би одоо ажиллаж байгаа юм. Боловсруулаад нэлээн явж байгаа.

Ө.Энхтүвшин: -Өөр асуулт байна уу?

Д.Энхбат: -Сонгуулийн хуулийг мэдээж намар баталчих байх. Үүнийг дагаад гарах томоохон өөрчлөлтүүдийн асуудал энд тусгагдахгүй юмуу? Жишээлбэл, Улс төрийн намуудын хууль, магадгүй Сонгуулийн төв байгууллагын асуудал, Иргэний бүртгэлийн асуудлуудыг намрын чуулганаар хэлэлцэхгүй бол хавар гээд 2012 он гээд миний бодлоор сонгуулийн реформ гацах аюул гарах болов уу.

С.Магнайсүрэн: -Ер нь Сонгуулийн хууль багцаараа тусчихсан байгаа. Шаардлагатай бусад холбогдох хуульд оруулах өөрчлөлтүүдийг багцаар нь хийгээгүй. Тухайн үед ямар өөрчлөлт орохыг урьдчилан төсөөлж чадахгүй байгаа учраас ерөнхий бие даасан зарчмын том хуулиудыг тусгаад, дагасан бусад хуулиудыг тусгаагүй явж байгаа. Ер нь цогцоороо л орж таарна.

Ц.Батбаяр: -Хоттой холбоотой хуулиуд байгаа юм. Гэр хорооллыг барилгажуулах орон сууцжуулах, барилгажуулах тухай хууль, Барилгын дахин төлөвлөлтийн хуулиуд байгаа. Энэ бол үндсэндээ өнөөдөр нийслэл Улаанбаатар хотод байгаа шинэ бүтээн байгуулалттай холбоотой ажилтай холбогдуулж гарахыг хүлээгээд, хууль, эрх зүйн талаас нь бүрдүүлж өгөхгүй бол. Жишээлбэл, нэг айл газар чөлөөлж өгөхгүй гурван жил болж байсан түүх байгаа. Мөнгө нэхээд гэх мэтийн энэ хуультай холбоотой зүйлүүд ирэх жилээс эдийн засаг сайжраад барилгын үйл ажиллагаа жигдрэх байлгүй дээ. Дээр нь дэд бүтэц орж ирээд, дэд бүтцүүдийг хийхэд, шугам тавих газрууд дээр айлуудын, аж ахуйн нэгжүүдийн хашаа, зам, шугам сүлжээ гээд маш олон юм байгаа юм.

Энэ тал дээрх хуулиуд үндсэндээ бэлэн болчихоод байгаа. Энэ талаас нь би хэлэлцэх асуудал дээр санал өгөөд явуулсан. Тэрийг аваагүй юу, эсвэл хаячихав уу? Энэ бол хоттой холбоотой хамгийн чухал асуудал.

С.Магнайсүрэн: -Ц.Батбаяр гишүүний асуултад хариулъя. Бид хэлэлцэх асуудлын жагсаалтыг гаргахдаа Хууль тогтоомжийг 2012 он хүртэл боловсронгуй болгох үндсэн чиглэл болох үндсэн баримт бичгийг гол баримжаа болгосон. Дээр нь Засгийн газрын үйл ажиллагааны мөрийн хөтөлбөрийг хэрэгжүүлэхэд зайлшгүй шаардлагатай гэж үзсэн асуудлууд орж ирэх арга зам, хаалгыг нээж өгсөн ийм хоёр үндсэн зарчмыã баримжаалсан.

Өнөөдрийн жагсаалтад 2009 онд өргөн мэдүүлж батлахаар тусгасан боловч амжаагүй, 2010 онд өргөн мэдүүлж батлахаар тусгасан асуудлууд үндсэндээ орсон. Бусад асуудлуудыг 2010 оны 9 дүгээр сарын 20-ны дотор өргөн мэдүүлбэл тухайн үед нь дараалалд оруулахыг Их Хурлын дарга даалгасан. Тийм учраас өргөн мэдүүлсэн байгаа бусад асуудлыг тухайн үед нь шийдвэрлэхээр тусгасан байгаа.

Ө.Энхтүвшин: -Асуулт дууслаа.

Санал байна уу?

Д.Лүндээжанцан: -37 жагсаалтыг цөөлөх саналтай байна. Жишээлбэл, цахим гарын үсгийн хуулийг бол. 

Ер нь олон түмэн хүсэн хүлээж байгаа, гарцаагүй, хойшлуулах арга байхгүй хуулиудыг чуулганы хэлэлцэх асуудлын төлөвлөгөөнд нэр зааж тавьж өгөөд, жижиг асуудлуудыг хасаад. Бетонд чинь юу байгаа юм бэ гэдэг шиг 2, 3, 4 дээр тэртэй тэргүй бидний санал болгосон асуудлууд орж ирэх нь ээ. Гэтэл 37-д нь Их Хурал хууль тогтоох бодлого, стратегийг төлөвлөж байна /намрын чуулганы/. Энэ дээр нь Мөнгөний бодлого, Төсвийн хууль зэрэг нь гарцаагүй байх. Тэгсэн мөртлөө улс орны нийгэм, эдийн засаг, улс төрийн хүрээнд өөрчлөлт хийх реформын шинжтэй асуудлууд хөндөгдөх юм гэсэн юм нь харагдахгүй, жижиг,  сажиг юмнууд орчихсон юм байна. 

Би цахим гарын үсгийг ад үзээд байгаадаа биш, тэр бол бас л чухал асуудал байх. Тэгэхээр бусад гишүүд өөрсдийнхөө бүх юмыг яриад эхэлдэг ийм зүйл байна. Жишээлбэл, Үндсэн хуульд нэмэлт, өөрчлөлт оруулах журмын тухай хуулийг нэлээн дээгүүр, гурван баримт бичгийнхээ дор, намрын чуулган үүгээр эхлээд, цаашдаа улс төрийн тогтолцоог яах юм, улс төрийн тогтолцооны үндсэн дээр төрийн эрх мэдлийн хуваарилалтыг яах юм, ингэж ярихгүй бол бид сугалж ярихаар машины хүрд араа, механизм сонин болчихоод байна. Үүнийг дээгүүр тавьж намрын чуулганы гол зүйл гэсэн ач холбогдол өгсөн тайлбартайгаар явбал яасан юм бэ гэсэн санал байна. Хэлэлцэх эсэхийг дэмжиж байна.

Ө.Энхтүвшин: -Өнөөдөр хэлэлцэх эсэхийг шийдэх гэж байгаа шүү дээ.

Ж.Сүхбаатар: -Түрүүчийн хуулиуд дотроос Цагдаагийн байгууллага, Жендэр, Нийгмийн халамж, Гадаадын иргэний эрх зүйн байдлыг хасъя гэдгийг би дэмжиж байна. Гэхдээ Нийслэлийн эрх зүйн байдлын хуулийг өнөөдөр хасах биш, оруулчихмаар байна. Энэ бол өөрөө томоохон шинэчлэлийн баримт бичиг учраас энэ хаврын чуулганд бид хэлэлцэх эсэхийг нь шийдсэн ч гэсэн хэрэг дээрээ өөдтэй юм өгөөгүй учраас нийгэмд Их Хурлын бизнес, ажлын төлөвлөгөө, нэг том гол хэсэг учраас энэ төлөвлөгөөн дотор Ө.Энхтүвшин дарга оруулаад өгчих нь зүйтэй болов уу гэж би бодоод байна.

Ө.Энхтүвшин: -Санал хураая.

УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг УИХ-ын нэгдсэн чуулганаар хэлэлцэж эхлэх нь зүйтэй гэж үзэж байгаа Байнгын хорооны гишүүд гараа өргөнө үү.

Зөвшөөрсөн

Гишүүдийн олонхийн саналаар дэмжигдлээ.

УИХ-ын гишүүн Д.Дондог УИХ-ын чуулганд танилцуулна.

Д.Лүндээжанцан: -Байнгын хорооны дарга танилцуулдаг уламжлалтай шүү дээ.

Ө.Энхтүвшин: -Төрийн албаны зөвлөлийн 2009 оны үйл ажиллагааны тайланг хэлэлцье.

Тайлангийн талаар товч танилцуулгыг Төрийн албаны зөвлөлийн дарга Д.Зүмбэрэллхам танилцуулна.Тайланг хэлэлцэхэд Төрийн албаны зөвлөлийн гишүүн Б.Батбаяр, ажлын албаны дарга Д.Самбаллхүндэв нар оролцож байна.

Д.Зүмбэрэллхам даргыг товч танилцуулга хийхийг урьж байна.

Д.Зүмбэрэллхам: -УИХ-ын Төрийн байгуулалтын байнгын хорооны дарга, эрхэм гишүүд та бүхний энэ өдрийн амгаланг айлтгая.

Монгол Улсын Төрийн албаны зөвлөлийн 2009 оны бүтээгдэхүүн нийлүүлэлтийн тайлангийн талаар мэдээлэл хийх, Төрийн албаны зөвлөлийн 2009 оны бүтээгдэхүүн нийлүүлэлтийн тайланг энэ оны эхний улиралд хуулийн хугацаандаа УИХ-д бид тоотоор ирүүлсэн. Энэ тайлан эрхэм гишүүд та бүхний гар дээр байгаа учраас би тайланг товч танилцуулъя гэж бодож байна.

Төрийн албаны зөвлөлийн бүтээгдэхүүн нийлүүлэлтийн явц, үр дүн, гүйцэтгэлийг 2009 оны жилийн эцсийн байдлаар гаргаж бүтээгдэхүүн нийлүүлэлтийн тайланд тусгасан. 

Төрийн албаны зөвлөл нь иргэдэд ойр, уян хатан, чадварлаг, үр дүнд чиглэсэн манлайлагч менежер бүхий төрийн албыг бүрдүүлэх гэсэн ийм эрхэм зорилгыг өмнөө тавьж, төрийн ерөнхийлөн захирагчийн харилцан уялдаа холбоо бүхий дор дурдсан бүтээгдэхүүнийг зургаан ерөнхий ангийг баримтлан бүтээгдэхүүн нийлүүлэлтийн 2009 оны тайланг гаргаж, энэ тайланд бүтээгдэхүүний үр дүнгийн талаар тусгалаа.

Төсвийн ерөнхийлөн захирагчийн зургаан ерөнхий ангийн  хүрээнд 2009 онд нийлүүлсэн бүтээгдэхүүний 12 анги, 24 бүтээгдэхүүн, тэдгээрийн тоо, хэмжээ болон зарим бүтээгдэхүүний хүрээнд төлөвлөснөөс гадна нийлүүлсэн бүтээгдэхүүний тоо хэмжээг Төрийн албаны зөвлөлийн 2009 оны үндсэн үйл ажиллагааны бүтээгдэхүүн, үр дүнгийн талаар тусгаж хавсаргасан. Энэ тайланг Төсвийн байгууллага, удирдлага, санхүүжилтийн тухай хуулийн  40 дүгээр зүйлийн 4 дэх хэсэг, Санхүү, эдийн засгийн сайдын 2006 оны 01 дүгээр сарын 27-ны өдрийн 32 тоот тушаалаар баталсан Төсвийн ерөнхийлөн захирагчийн Бүтээгдэхүүн нийлүүлэлтийн нэгдсэн тайлан гаргах журмыг үндэслэн гаргасныг дурдах нь зүйтэй гэж үзэж байна. Ингээд бүтээгдэхүүн нийлүүлэлтийн тайланд тусгагдсан ажлыг базаад үзвэл 9 зүйл дээр гол анхаарал хандуулж ажилласан дүн харагдаж байгаа.

1.Төрийн албаны тухай хуулийн шинэ үзэл баримтлалыг хэрэгжүүлэхэд чиглэсэн гол дүрэм, журмыг шинээр болон шинэчлэн боловсруулж, заримыг нь батлуулж, мөрдүүлэх ажлуудыг өнгөрсөн онд хийлээ. Төрийн албан хаагчийн стандартын удирдлагыг хэрэгжүүлэх чиг үүргийнхээ дагуу Төрийн албаны зөвлөл нь төрийн байгууллага, төрийн албан хаагчийн үйл ажиллагааг оновчтой зохион байгуулахад чиглэсэн, түүнд тавих шаардлагыг тогтоосон стандартын шинжтэй баримт бичгүүдийг боловсруулж, батлан бүрдүүлэх бүрэн эрхийг хуулиар хүлээсэн байдаг. Энэ бүрэн эрхийнхээ хүрээнд Төрийн албаны тухай хуулийн дагуу УИХ, Засгийн газраар батлуулан мөрдүүлэх, Төрийн албаны стандартын холбогдолтой баримт бичгийн төслийг боловсруулахад онцгой анхаарч, ихээхэн хүч, нөөц дайчилж ажиллалаа.

Үүний үр дүнд 14 эрх зүйн актын төслийг боловсруулан холбогдох газарт нь өргөн мэдүүлснээс нэлээдийг шийдвэрлүүлж, заримыг нь зөвлөлийн бүрэн эрхийн дагуу батлан мөрдүүлж байна. Тухайлбал, УИХ-ын тогтоолоор батлуулах зургаан баримт бичгийн төслийг боловсруулан өргөн мэдүүлснээс төрийн зарим байгууллагын албан тушаалын ангилал, зэрэглэлийг тогтоох тухай, Төрийн албаны зөвлөлийн дүрэм гэсэн хоёр эрхийн актын төслийг Улсын Их Хурал хэлэлцэж баталж өглөө.

Төрийн албаны зөвлөлийн дүрмийг УИХ хэлэлцэж шинэчлэн баталснаар тус Зөвлөлийн үйл ажиллагааны зарчим, бүрэн эрх, чиг үүрэг, зохион байгуулалтын бүтэц, бусад этгээдтэй харилцах хэлбэр, зөвлөлийн дарга, орон тооны гишүүдийн бүрэн эрх, Зөвлөлийн ажлын алба, салбар зөвлөлүүдийн чиг үүрэг зэргийг өмнөх дүрмээс илүү тодорхой болгосон нь ажилд дөхөм үзүүлж байна.

Засгийн газрын тогтоолоор батлагдах эрх зүйн актын таван төсөл боловсрогдсоноос төрийн жинхэнэ албан хаагчид 36 сарын албан тушаалын цалинтай тэнцэх хэмжээний нэг удаагийн буцалтгүй тусламж олгох журмыг 164 дүгээр тогтоолоор баталж өгсөн. Энэ журам мөрдөгдөж ажиллаж байна. Харамсалтай нь Засгийн газарт батлуулахаар өгсөн зарим дүрэм, журмууд хүлээгдэж, одоо хүртэл  батлагдаагүй байсаар байна. Энэ талаар Төрийн албаны зөвлөл Засгийн газарт энэ дүрэм, журмыг батлуулах талаар хамтарч ажиллаж байгаа.

Дараагийн дугаарт, төрийн албаны мэргэжлийн шалгалтыг субъектив хүчин зүйлээс хамааралгүй болгох талаар шалгалтын аргачлалыг нэлээн шинэчилж, ажиллалаа.

2009 онд Төрийн албаны мэргэжлийн шалгалтыг долоон удаа зохион байгуулж, 2009 онд 4 мянга 1862 сул орон тоог зарласан бөгөөд нийт 25 мянга 450 иргэн төрийн албаны мэргэжлийн шалгалтанд орж,  үүнээс сонгон шалгаруулалтад тэнцсэн 12 мянга 241 иргэн төрийн жинхэнэ албан тушаалд анх орох иргэний нөөцийн жагсаалтад бүртгэгдсэн. Нөөцийн жагсаалтад бүртгүүлсэн иргэдээс хамгийн өндөр оноо авсан буюу № 1-ээр гарсан иргэдийг тухайн албан тушаалд нэр дэвшүүлэн томилуулах ажлыг шуурхай зохион байгуулсан. Анх удаа мэргэжлийн шалгалтын бүртгэлийг online-аар бүртгэх туршилт хийж, сорилтын шалгалтын асуултуудын сонголтыг компьютерийн сэлгээний программыг ашиглан шалгуулагчдын шууд хяналтан дор хийх, дүн гаргахдаа тусгай.. ашиглах зэрэг шинэлэг арга хэлбэр, техник, технологийн ололтыг нэвтрүүлснээр шалгалт авсан аливаа маргаан, будлиан эрс багаслаа.

Сүүлийн үеийн шалгалт дээр үндсэндээ янз бүрийн хэл ам үндсэндээ гарахгүй байна. Тестийн санг баяжуулан сорилын шалгалтын гарын авлага, ном хэвлүүлэн Төрийн албаны мэргэжлийн шалгалт өгөх хүсэлтэй иргэдэд тусламж, үйлчилгээ үзүүлэх тэгш боломж бүрдүүлэхэд анхаарч, ажиллаж байна. Энд дурдаж хэлэхэд, урьд нь жилд хоёр удаа, нэг удаа ч юмуу төрийн албаны шалгалтыг төвлөрүүлж авдаг байсан нь төрийн албан хаагчдыг түр томилоод дараа нь жинхлүүлдэг байсан тогтолцоотой холбоотой байсан. Одоо түр томилгоо гэдгийг байхгүй болгосон учраас “сул орон тоо гарлаа, шалгалт зарлалаа” гэдэг тогтолцоогоор явах ёстой болж, өнгөрсөн оны дунд үеэс энэ жилийн хувьд шалгалтыг тухайн үед нь зарлаж явуулж байна.

Төрийн алба мэргэшсэн тогтвортой байх зарчмыг хэрэгжүүлэх талаар нэлээн ажил хийлээ. Төрийн албаны тухай хуулийн 10 дугаар зүйлийн 6 дахь хэсэгт заасны дагуу  төрийн улс төрийн албан хаагчаас бусад албан тушаал эрхэлж байгаа төрийн албан хаагчийг улс төрийн намын харьяаллаас түдгэлзүүлэх асуудлын хэрхэн зохион байгуулах талаар Төрийн албаны зөвлөл тусгай зөвлөмж гарган 2008 оны 12 дугаар сарын  25-ны өдрийн 380 тоотоор Төрийн захиргааны төв болон нутгийн захиргааны байгууллагад хүргүүлсэн. Энэ ажлыг хэрхэн зохион байгуулсан байдал болон дүнг 2009 оны 1 дүгээр сарын 10-ны байдлаар нэгтгэж үзэхэд нийт төрийн албан хаагчдын 42 мянга 22 буюу 29.7 хувь нь улс төрийн намын гишүүн байснаас тэдний 99.8 хувь нь намаасаа түдгэлзэж, 17 иргэн төрийн албанаас өөрийн хүсэлтээр чөлөөлөгдөж, 0.04 хувь нь хүндэтгэн үзэх шалтгаанаар түдгэлзүүлсэн хэвээр байсан байна. Энэ тухай төвийн хэвлэл, мэдээллийн хэрэгслээр тухайн үед нь нийтэд ил тод мэдээлж ажилласан.

Хуулийн энэ заалт хэрэгжиж эхэлснээр төрийн албыг улс төрийн намын нөлөөллөөс ангид байлгах нөхцөл үндсэндээ бүрдсэн нь цаашид төрийн алба мэргэшсэн тогтвортой байхад чухал алхам боллоо. Хуулийн энэ заалтын хэрэгжилтийг төрийн бус байгууллага хэрхэн хангаж ажиллаж байгаад Байнгын хяналт тавьж, үүнтэй холбоотой асуудлыг тухай бүрд нь шийдвэрлүүлж ажиллах нь төрийн албаны бүх салбар, зөвлөлүүдийн үүрэг учраас энэ талаар чиглэл, зөвлөмж өгч ажиллаж байна.

2.Төрийн байгууллагууд төрийн албан хаагчийн стандартын удирдлагыг хэрхэн хэрэгжүүлж байгааг газар дээр нь шалгаж ажилласан. Төрийн байгууллагын үйл ажиллагааг зохицуулсан стандартын хэрэгжилтийг шалган зааварлаж, зөрчлийг арилгуулах хугацаатай үүрэг өгөх, гүйцэтгэлд нь хяналт тавих бүрэн эрхийн хүрээнд Зөвлөл нь Архивын ерөнхий газартай хамтран төрийн байгуулалтын зохион байгуулалтын улсын үзлэгийг Ерөнхий сайдын захирамж, уг захирамжаар баталсан удирдамжийн дагуу  2009 оны 9, 10 дугаар сард орон даяар зохион байгуулсан. Урьд нь энэ арга хэмжээ явагдаж байгаагүй.

Төрийн байгууллагын ажлын зохион байгуулалтын улсын үзлэгт 21 аймаг, нийслэл, бүх яам, агентлаг зэрэг нийт 24 байгууллага хамрагдсан. Үзлэгийн үр дүнд төрийн байгууллагуудын ажлын зохион байгуулалтын төвшинг тогтоох, дүгнэлт гарган цаашид авах арга хэмжээний зорилт, чиглэлүүдийг тодорхойллоо. Төрийн байгууллагын ажлын зохион байгуулалтын үзлэгт хамрагдсан 94 байгууллагаас 68 байгууллага маш сайн, 25  байгууллага сайн, 1 байгууллага хангалттай гэсэн үнэлгээ авч, дунджаар 90.7 хувь нь маш сайн үнэлгээтэй дүгнэгдсэн. Үндэсний аудитын газар, Сангийн яам, Эрүүл мэндийн яам, Газрын тосны газар, Гаалийн ерөнхий газар, Орхон аймгийн Засаг даргын Тамгын газар, Дархан-Уул аймгийн Засаг даргын Тамгын газар, Сүхбаатар аймгийн Засаг даргын Тамгын газар бусдаас илүү үнэлгээ авсан нь ижил төрлийн байгууллага дотроо нэлээн ялгарч байгаа. Харин Өмнөговь аймгийн Засаг даргын Тамгын газар, Мэргэжлийн хяналтын ерөнхий газар, Төмөр замын газар зэрэг нэлээн доогуур үнэлгээ авсан газар ч бас байгаа юм.

Төрийн байгууллагын ажлын зохион байгуулалтын улсын үзлэгээр төрийн байгууллагын үйл ажиллагааны хэтийн төлөвлөгөө боловсруулах, түүнийг хэрэгжүүлэх, ерөнхий менежер, менежерийн төрийн албан хаагчийн үр дүнгийн гэрээ байгуулах, түүний биелэлтийг дүгнэх, ажлын байрны тодорхойлолт боловсруулах, төрийн албан хаагчийн хувийн хэргийг хөтлөлтийн байдалтай нэг бүрчлэн танилцаж, зөвлөгөө, үйлчилгээ үзүүлэх ажлыг энэ хүрээнд хийсэн. Мөн төрийн албан хаагчийн цалин хөлс, урамшуулалд нийгмийн баталгааг хангах, тэдний мэдлэг, чадварыг дээшлүүлэх талаар төрийн байгууллагаас хэрэгжүүлж буй арга хэмжээтэй танилцаж, зөвлөгөө, үйлчилгээ үзүүлсэн нь төрийн албаны бичиг хэргийг цэгцэлж, стандартын хэмжээнд болгоход нэлээн ач холбогдол өглөө гэж бид тооцож байгаа.

Төрийн албаны зөвлөлийн цахим хуудсыг шинэчилж, хэрэглэгчдэд нээлттэй, хүртээмжтэй болголоо. Төрийн албаны зөвлөлийн даргын тушаалаар Төрийн албаны зөвлөлийн цахим хуудсыг ажиллуулах журмыг баталж ажилласнаар шинэ системийг ашиглан цахим хуудсыг бүрэн шинэчилж, 7 дугаар сараас хойш энэ үйлчилгээг авч, улмаар 11 дүгээр сараас интернет сүлжээг шинэчлэн шилэн кабелийн сүлжээнд холбогдсоноор вэб сайтын ажиллагаа нэлээн найдвартай болсон. Цахим хуудсаар дамжуулан төрийн жинхэнэ албаны мэргэжлийн шалгалтын сул орон тооны зардал, онлайн бүртгэл, үр дүнгийн мэдээллийг түргэн шуурхай түгээхийн сацуу, цахим хуудсанд асуулт, хариулт нэртэй булан нээж ажиллуулж, иргэд, олон нийтийн зүгээс асууж тодруулах, санал, гомдол, мэдээллийг хүлээн авч, мэйлээр хариу өгөхийн зэрэгцээ төрийн албатай холбоотой нийтлэг асуултын дэлгэрэнгүй хариултыг цахим хуудсандаа байршуулан байнга баяжуулж ажиллуулж байна. 

Шинэ цахим хуудас нээсэн hosting үйлчилгээ авснаар Төрийн албаны зөвлөлийн удирдлага, ажилтнууд хоорондоо дотоод сүлжээгээр салбар зөвлөл болон байгууллагуудтай албан ёсны мэйл хаяг ашиглан харилцах бололцоогоор бүрэн хангагдсан бөгөөд 47 салбар зөвлөлийг ижил мэйл хаягтай болгож, Төрийн албаны зөвлөлийн үйл ажиллагаа, мэдээлэл солилцоог хурдасган ажиллах бололцоог хангалаа.

Төрийн албаны зөвлөлийн вэб сайтыг шинэчлэн хэрэглэгчдэд нээлттэй, хүртээмжтэй, мэдээллийг нь арвин байлгах энэ ажиллагааг байнга хийж байна. Төрийн албан хаагчийн нөөцийн сан, бүрэлдэхүүн хөдөлгөөний бүртгэлийн программ хангамжийг мөн шинэчлэн боловсруулсан. Энэ төрийн байгууллагуудаас бүрэлдэхүүн хөдөлгөөний талаар мэдээлэл өгч, түүнийг нэгтгэх ажил дээр нэлээн дөхөм үзүүлсэн ажил болсон гэж бид үнэлж байгаа.

Төрийн албаны зөвлөлийн салбар зөвлөлүүдийг Төрийн албаны зөвлөлийн зохион байгуулалтын бүтцийн үндсэн нэгжийн агуулгаар нь ажиллуулж хэвшүүлэх талаар нэлээн бодлого барьж ажиллалаа. Төрийн албаны зөвлөлийн шинэ удирдлага 2009 оны 3 дугаар сард бүх яам, агентлагуудын дэргэдэх ба нийслэл дэх Төрийн албаны салбар зөвлөлийн дарга, гишүүдийг бүрэн бүрэлдэхүүнээр нь тусгай графикийн дагуу хүлээн авч уулзаж, ажлын уулзалтыг зохион байгуулж, өргөн ярилцлага өрнүүлж, тэдний санал, хүсэлтийг сонссон. Мөн бүх аймаг дахь салбар зөвлөлийн дарга нартай нэгдсэн уулзалт зохион байгуулж, ажлын чиглэл, зөвлөгөө, удирдамж өгч, нэгдсэн сургалт явуулсан. Ийнхүү нийт салбар зөвлөлүүдтэйгээ хамтын ажиллагаагаа идэвхжүүлсэн нь Төрийн албаны зөвлөлийн бодлого, шийдвэрийг салбар зөвлөлүүдээр дамжуулан хэрэгжүүлэхэд ихээхэн үр дүнгээ өгч байна.

Төрийн албаны зөвлөлийн хуралдаанаар 20 салбар зөвлөлийн бүрэлдэхүүнийг шинэчлэх асуудлыг хэлэлцэж, зарим салбар зөвлөлийг татан буулгах, зарим салбар зөвлөлийг шинээр байгуулах асуудлыг дүрэм батлагдсаны дараа нэг мөр хэлэлцэж баталсан.

Хууль хэрэгжүүлэхтэй холбогдсон лавлагаа, зөвлөгөө, үйлчилгээгээр хангах талаар ихээхэн хүч чармайлт тавьж ажиллалаа. Төрийн байгууллагаас Төрийн албаны тухай хууль, Төсвийн байгууллагын удирдлага, санхүүжилтийн тухай хууль, тэдгээрт нийцүүлэн гаргасан эрх зүйн актын хэрэгжилтийг хангах талаар төрийн захиргааны төв болон нутгийн захиргааны байгууллага, аймаг, нийслэл, яам, агентлагийн дэргэдэх төрийн албаны зөвлөлийн салбар зөвлөлийн дарга нарт зөвлөмж хүргүүлж, түүний мөрөөр арга хэмжээ авч ажилласан. Уг зөвлөмжид бүтэц, зохион байгуулалт, орон тоог өөрчлөх байдлаар төрийн жинхэнэ албан хаагчдыг халж, оронд нь төрийн алба хаах болзол хангаагүй иргэдийг томилох, төрийн жинхэнэ албан хаагч Иргэдийн хурлын төлөөлөгчөөр сонгогдсон атлаа төрийн жинхэнэ албаа үргэлжлүүлж хаших зэргээр Төрийн албаны тухай хуулийг зөрчсөн зөрчлүүд гарсаар байгааг тэмдэглээд зөрчилтэй байгаа төрийн жинхэнэ албан хаагчдад Төрийн албаны зөвлөлийн салбар зөвлөлийн нэрийн өмнөөс албан ёсоор мэдэгдэл өгч, энэ зөрчлийг арилгах талаар зөвлөмж өгч, энэ зөвлөмжийн биелэлтийг тооцож ажилласан. Одоогоор энэ зөрчлүүд 100 хувь илт алга болсон гэж хэлэхгүй. Гэхдээ зөрчил маш багассан байгаа.

Төсвийн байгууллагын менежерүүдийн манлайлах, ур чадварыг дээшлүүлэх зорилтоо хэрэгжүүлэх талаар чармайж ажиллалаа. Монгол Улсын Их Хурлын 2004 оны 24 дүгээр тогтоолоор баталсан Монгол Улсын Төрийн албаны шинэтгэлийн дунд хугацааны стратегийн баримт бичгийн 4.2-т заасныг болон суралцагч байгууллагыг хөгжүүлэх, манлайлал сэдэвт сургалтын хөтөлбөрийг хэрэгжүүлэх тухай Засгийн газраас 2007 оны 168 дугаар тогтоолыг тус тус үндэслэн Шведийн Олон улсын хөгжил, хамтын ажиллагааны агентлаг, Шведийн Засгийн газрын буцалтгүй тусламжийн хөрөнгөөр Манлайлан сургалтын хөтөлбөр төслийг Төрийн албаны зөвлөл Шведийн Төрийн захиргааны олон улсын студтэй хамтран хэрэгжүүлж байна. 

Уг төслийн хүрээнд төсвийн байгууллагын ерөнхий менежерүүдийг тэдний манлайлах ур чадвараа дээшлүүлэх гурван үе шаттай, нийт 9 өдрийн сургалтанд хамруулан суралцуулж сертификат олголоо. Уг сургалтад нийслэлийн 9 дүүрэг, 21 аймагт үйл ажиллагаагаа явуулдаг Төрийн захиргааны байгууллага болон тэдгээрийн харьяанд ажилладаг сургууль, эмнэлэг зэрэг төсвийн байгууллагын ерөнхий менежерийн үүрэг гүйцэтгэдэг удирдах ажилтнуудыг хамруулсан. Манлайлан сургалтын хөтөлбөр төслийн хүрээнд төсвийн байгууллагын 3 мянга 500 ерөнхий менежер болон дунд шатны менежерийг сургахаар төлөвлөсөн нь үндсэндээ амжилттай хэрэгжиж байна.

Төрийн албаны зөвлөлийн нэр дээр төрийн албан хаагч, иргэдээс гаргасан өргөдөл, гомдлыг хуулийн хугацаанд тэдний ашиг сонирхлыг эрхэмлэн дээдлэх зарчмыг баримтлан хянан шийдвэрлэх талаар бид ихээхэн анхаарал тавьж ажилласан. 2009 онд төрийн албан хаагчид, иргэдээс Төрийн албаны зөвлөлийн нэр дээр нийт 645 өргөдөл, гомдол ирсний 187 нь ажлаас халсан, томилсон тухай маргаан, үлдсэн 458 нь санал, мэдээлэл байсан юм. 2009 онд Төрийн албаны зөвлөлийн нэр дээр ирсэн 187 маргааныг зохих журмын дагуу хянан шийдвэрлэж, хянан шийдвэрлэсэн нийт маргааны 154 нь буюу 82.4 нь ажлаас үндэслэлгүй халагдсан тухай маргаан байсан. Энэ маргааныг хянан шийдвэрлэсэн дүнг авч үзвэл 90-ээд хувь нь гомдол гаргагчийн талд ашигтайгаар шийдвэрлэгдсэн дүн харагдаж байгаа юм.

Үүнийг 2008 онд Төрийн албаны зөвлөлийн нэр дээр ирсэн нийт маргаан, үүнээс ажлаас үндэслэлгүй халагдсан тухай маргаантай харьцуулахад 2009 онд Төрийн албаны зөвлөлийн нэр дээр ирсэн маргааны нийт тоо 1.8 дахин буюу бараг 2 дахин нэмэгдсэн дүн харагдаж байгаа юм. Энэ бол үндсэндээ Засгийн газар шинэчлэгдэж, эмхлэн байгуулагдсан дараагийн жилтэй холбоотой байх. Тийм учраас цаашдаа Засгийн газар хичнээн солигдож байсан ч төрийн алба энэ мэтээр өөрчлөгдөж, хүмүүс нь гомдол гаргаж, зарга хийж явдаг энэ зүйл цаашид таслан зогсоогдох ёстой гэсэн ийм үзэл баримтлалын үүднээс Төрийн албаны зөвлөл энэ дээр анхаарал хандуулж ажиллаж байгаа. Ийм 9 зүйл дээр гол нь тайлангаа танилцуулъя гэж бодож байна. Тайлан дэлгэрэнгүйгээр гишүүдэд байгаа учраас тэр бүрийг нурших хэрэггүй байх гэж бодсон.

Ингээд эрхэм гишүүд та бүхэн анхаарал тавьсанд баярлалаа. Дашрамд хэлэхэд, УИХ-д өргөн баригдаад байгаа Төрийн удирдах албан тушаалтны тусгай шаардлагыг батлах тухай асуудал УИХ дээр ирчихсэн, хараахан шийдэгдээгүй байгаа. Төрийн албаны зөвлөлийн бүтэц, зохион байгуулалтыг батлах асуудал мөн УИХ дээр ирчихсэн, хүлээгдэж байгаа. Тийм учраас Төрийн байгуулалтын байнгын хорооны дарга, эрхэм гишүүд та бүхнийг энэ асуудал дээр дахин анхаарал хандуулж өгөөч гэж хүсэж байгаагаа илэрхийлж байна. Баярлалаа.

Ө.Энхтүвшин: -Асуулттай гишүүд байна уу?

Ж.Сүхбаатар: -Би гурван прагматик асуулт тавья гэж бодож байна. 

1.Тайланг сонслоо. Тайлангийн хүрээнд өргөн хэмжээнд асуулт асууж болно, ярьж болно. Гэхдээ би маш тодорхой зүйл дээр, Төрийн албаны зөвлөл маань тодорхой бүрэлдэхүүн, орон тоо, бүтцээр ажиллаж байна. Урьд нь ч би Д.Зүмбэрэллхам даргатай ярьж байсан, Ө.Энхтүвшин дарга ч гэсэн тухайн үед үүрэг өгөөд явж байгаа.

Төрийн албаны зөвлөл дээр Ерөнхийлөгч шүүмжлэлтэй хандсан, татан буугдах нь юу юм бол. Ямар ч гэсэн Төрийн албаны зөвлөлийн чиг үүрэг, ажлын чиглэл тодорхой хэмжээнд, маш тодорхой хүрээнд нарийвчлагдах ийм шаардлага байгаа. Одоогийн хуулиар хүлээж байгаа чиг үүрэг, бүрэн эрхийн хүрээнд ажиллаж байгаа юман дээр та хэд маань ямар ажлыг сайн хийж чадаад, төрийн байгууллагад өөрийн ажлын үнэлгээг анкетаар “та өөрийгөө үнэл” гээд нэг, хоёр, гурав гээд үнэлээд байдаг шиг танай тайланд тийм байна. Суралцагч байгууллага байх, шинээр сэтгэх, бодох, харах гээд томъёоллуудаа сайхан тавьжээ. Тэгэхээр та хэд одоогийн хуулиар ямар ажлыг сайн хийж чадаж байна гэж та  Төрийн албаны зөвлөлийн даргын хувьд  юу гэж бодож байна вэ? Өөрийн чинь үнэлгээг би асууж байна. Ямар ажлуудыг сайн хийж чадахгүй байна вэ? Тэр нь мэдээж, өөрсдөөс чинь хамааралтай утгаар асууж байгаа биш. 

2.Их Хурал яриад, бид ярьдаг газрын хүмүүс учраас хүн хүч, нөөц боломж, аpart ч байдаггүй, Засгийн газартаа хандаад нэлээн юм хэлдэг. Тэр нь орж ирэхгүй ингээд өнгөрдөг. Түрүүний хэлсэн асуудалтай холбогдуулахад Төрийн албаны зөвлөлийн энэ өөрчлөлтийн хүрээнд чинь орон нутгийн албан хаагчдын тогтолцоог бий болгох ёстой юм биш шүү. Бүх л юмыг төрийн албан хаагч гэдэг уут дотор хийчихээд яваад байдаг. Гадны орнуудад нийтийн үйлчилгээ буюу албаны тухай хууль гээд, тэр нь төв Засгийн газрын алба, тусгай алба, орон нутгийн алба гэж хуваагаад орон нутгийн төсвөөс санхүүждэг албан хаагчид төр, засгийн албан хаагчийн категорид ордоггүй, орон нутгийн төсвөөс санхүүждэг учраас тэгээд явчихдаг. Ялангуяа Иргэдийн хурал зэрэгтэй холбоотой чиглэлээр ажиллаж байгаа хүмүүс. Ийм ялгаа хийж өгөх нь хариуцлага, хяналтын тогтолцоо, ажил төрлөө сайн явуулахад хэрэгтэй юм биш үү? Энэ чиглэлээр Төрийн албаны зөвлөл өөрийгөө хувирган өөрчлөх, ажил дээрээ update хийх, мотивикаци хийх хэлбэрээр Ерөнхийлөгчийн тавиад байгаа шаардлага, Их Хурлын гишүүдийн яриад байгаа шүүмжлэл, олон түмний ерөнхийдөө та бүхнээс хүсэн хүлээж байгаа дүр төрх бол хамгийн сайн нарийвчлагдсан тогтолцоо байгаа юм. Энэ дээр Төрийн албаны зөвлөл ажлаа хийж үзлээ, энэ дээр цаашдаа өөрийгөө яаж хувирган өөрчлөх шаардлагатай гэж үзэж байгаа вэ?

3.Төрийн албанд шургалсан этгээдүүд байна. Хоёр, гурван дээд сургууль төгсчихөөд олон жил  ажилгүй явж байдаг хүмүүс байна. Гэтэл хоёр байтугай нэг ч дээд сургууль төгсөөгүй, дээд сургуультай биш юм гэхэд нормальный боловсролын стандарт эзэмшсэн, арга зүй заалгасан гэсэн ийм боловсролын нотлох баримт бичиггүй хүмүүс маань төрийн албанд олон арваараа, олон зуугаараа шургалчихаад ажлын байрыг хаагаад “Нянгар хаданд гарсан нь” гэдэг кино гарсан гэсэн. Тэр шиг Польшийн Никитон Дизмаc гэдэг киног дууриаж ярьсан гэдэг шиг ийм Никитон Дизмаc маягийн ийм хүмүүс олон зуугаараа төрийн удирдлагын албан тушаал, төрийн албанд орж шургалж байгаа энэ байдлыг цэвэрлэж дуусгах талаар ямар арга хэмжээ авах ёстой юм бэ? Хуурамч диплом, баримт бичигтэй л гээд байна. 

Төрийн бүх шатанд ийм цэвэрлэгээг хийхгүй бол энэ бол Монголын төрийн гутамшиг шүү дээ. Наад зах нь Төрийн албаны салбар зөвлөл, Төрийн албаны зөвлөл байгаагийн хэрэг гарахгүй болж байна шүү дээ. Хүн шалгаруулж оруулах байтугай, хуурамч дипломтой хүмүүс олон арваараа орж шургалчихаад, тэр хүмүүсийг ажилд авч байгаа дарга, боловсон хүчний ажилтнууд яагаад хариуцлага хүлээхгүй байна вэ? Та хэд илрүүлээд байдаг. Энд чинь хүний нөөцийн ажилтан байдаг.Тэр дээр үндэслээд тушаал, шийдвэр гаргаж байдаг дарга байдаг. Энд том цэвэрлэгээ хийгдэх ёстой болчихоод байна шүү дээ. Одоо олон хүн айгаад бэмбийгээд сууж байгаа. Аз болоход Монголын сул дорой төр арга хэмжээ авахгүй байгаа учраас засгийн хоолыг хороогоод, татвар төлөгчдийн мөнгөөр ингээд явж байна шүү дээ. Энэ дээр тодорхой юм хэлээч ээ. Ер нь  нэг мөр энэ сэдвийг хаагаад явах ёстой юм биш үү. Энэ чинь болохгүй шүү дээ. Олон сар үргэлжиллээ. Нэгэнт ийм асуудал гараад ирсэн бол нэг цэг тавиад дуусгах ёстой шүү дээ. Ийм гурван асуулт дээр хариулт авъя гэж бодож байна.

Ө.Энхтүвшин: -Хариулъя.

Д.Зүмбэрэллхам: -Ж.Сүхбаатар гишүүний асуултад хариулъя. Тайлангийн хугацааны үйл ажиллагааны талаар тавьсан асуулт гэж би ойлгож байна. Өөрөөр хэлбэл, Төрийн албаны зөвлөлийн гишүүдийн шинэ томилогдсон гишүүд 2009 оны 01 дүгээр сарын 01-нээс ажил авч, үйл ажиллагаа явуулж ирсэн. Одоо 2009 оны ажил танилцуулж байгаа учраас энэ хүрээний асуулт юм гэж бодож би хариулъя.

Ер нь Төрийн албаны зөвлөл төрийн албаны шинэтгэлийн бодлоготой холбоотой чиг үүргийг хүлээдэг. Биднийг энэ ажлыг авахаас өмнө Төрийн албан зөвлөлийн хийсэн нэлээн үр дүнтэй томоохон ажил нь юу байсан бэ гэж би боддог вэ гэвэл төрийн албаны шинэтгэлийн дунд хугацааны стратегийг УИХ-ынх тогтоолоор батлуулж, мөрдүүлсэн асуудал нэлээн том үр дүнтэй ажил байсан гэж боддог. Тийм учраас Төрийн албаны зөвлөл энэ чиглэлээр хийж байгаа ажил нь дунд хугацааны стратег  /би түрүүн бас тайландаа дурдсан/ төлөвлөгөөнд заагдсан энэ ажлуудыг хийх талаар нэлээн анхаарал хандуулж ажиллаж байгаа. 

Сайн хийх чадавхигүй байгаа гэдэг дээр бидний өнгөрсөн онд хийсэн ажлуудаас гайгүй болсон юм болов уу даа, үр дүнд хүрч байгаа юм болов уу гэсэн асуудлуудыг 9 зүйл дээр багцлаад та бүхэнд танилцууллаа. Энэ дундаас бидний өөрсдийгөө гайгүй ажил хийж, ямар нэгэн байдлаар эхний үр дүн нь анзаарагдаж байгаа гэсэн ажил нь төрийн албаны шалгалтыг хуулийн дагуу нэгдсэн байдлаар авдагийг өөрчлөөд, хуульд зааснаараа энэ нь өөрчлөгдөх шаардлагатай байсан. Үүнийг өөрчлөөд, ямар ч гэсэн энд ар, өврийн зүйл байхгүйгээр шалгалтанд орсон хүмүүсээс үнэхээр шалгалтанд оноогоороо 1-ээр гарч ирсэн хүнийг ажилд томилдог ийм жишгийг бий болголоо.

Харамсалтай нь 1-ээр гарсан хүмүүсийг санал болгоход цаана нь “авна, авахгүй” гэдэг асуудал нэлээн байж, олон удаа бичиг, цаас шидэлцэж байж, үнэхээр “1-ээр гарсан юм, та нар ав” гэж шахаж, удаа дараа хэлүүлж байж энэ асуудлыг хийдэг. Гэхдээ одоо ямар ч гэсэн шалгалтаар эхний гарсан хүнийг “Төрийн албаны зөвлөлийн санал болгосон хүнийг авахгүй бол болохгүй юм байна” гэсэн ойлголт үндсэндээ төлөвшиж, бидний оны эхний үед хийж байсан шаардлага, наана, цаана болдог зүйл сүүлийн үед багасаж байна. Энэ бол нэг үр дүн гэж найдаж  байгаа.

Хоёрдугаарт, Төрийн албаны зөвлөл дээр олон өргөдөл ирсэн. Өнгөрсөн оныхоос даруй 2 дахин их өргөдөл ирсэн гэж би та бүхэнд танилцуулсан. Энэ нь нэгдүгээрт, зөрчил гарсантай холбоотой байх. Хоёрдугаарт, Төрийн албаны зөвлөл ирсэн өргөдлийг хууль номынх нь дагуу шударга шийдвэрлэхэд анхаарал хандуулсан. Тийм учраас бидний Төрийн албаны зөвлөлд өргөдөл өгөхөд энэ асуудал голоороо, нуруутай шийдэгдэнэ гэсэн ойлголт хүмүүст төрж, үүнийг ингэж шийдэж байгаа нь төрийн алба хүмүүсийг дур зоргоороо халах, томилох асуудал дээр ямар нэгэн тормос үзүүлсэн ийм үйл явдал болсон нь бидэнд мэдрэгдэж байгаа. Салбар зөвлөлүүдтэй уулзаж байхад ч, төрийн албан хаагчидтай уулзаж байхад ч гэсэн ямар ч гэсэн бид баталгаатай болж байгааг мэдэрч байгаа шүү гэсэн зүйлийг хэлж байгаа. Энэ дээр бид  эхний үр дүн гарах нь гэсэн урамтай байгаа гэдгийг хэлж байна.

Чадавхигүй байгаа зүйл бол чин үнэндээ бол нийт төрийн албан хаагчдад бид тэр бүр хүрч ажиллаж чадахгүй байгаа. Төрийн албаны зөвлөл арван хэдхэн хүнтэй, төсөвлөсөн төсөв маань зөвхөн цалинд хүрдэг. Цалингаас илүү гарсан юм байхгүй, 300-хан сая төгрөгийн төсөвтэй, арван хэдэн хүнтэй ийм Төрийн албаны зөвлөл бол үнэхээр төрийн албаны бүх нэгжид хүрч ажиллаж чадахгүй байна. Тийм ч учраас түрүүчийн миний илтгэлд танилцуулснаар Төрийн албаны зөвлөлийн салбар зөвлөлүүдтэй тулж ажиллаж байгаа. Салбар зөвлөлүүдээр дамжуулж, бидний хүч хүрэхгүй байна шүү, та нар орон нутагтаа, байгууллагадаа Төрийн албаны зөвлөл шүү гэдгийг ойлгуулж ажиллуулах ийм тактикаар өөрийнхөө чадахгүй, хүрэхгүй байгаа орон зайг нөхөх гэж оролдож байна.

Орон нутгийн албан хаагч гэж байх ёстой юу? Энэ дээр бүх албан хаагчдын гэсэн. Энэ сонирхолтой асуулт бөгөөд бас тулгамдсан асуулт байна. Бид төсвийн нэг тогооноос орон нутагт нь ч авч байгаа, төв байгууллагууд нь ч авч байгаа ийм нөхцөлд орон нутгийн албан хаагч гэж бараг байхгүй л дээ. Орон нутагт төсөв, эрхийг нь өгөөд, орон нутаг өөрийнхөө  бүрдүүлсэн төсвөөсөө цалинжуулаад орон нутаг өөрөө мэдэж шийддэг албан хаагчидтай болчихвол орон нутгийн албан хаагчид гэсэн ангилал бусад оронд гарч ирдэг юм билээ. Тэр рүү ороод байх шаардлага байхгүй. Орон нутаг өөрөө мэдээд явчихдаг ийм туршлага байна. Тийм учраас орон нутагт эрх мэдэл өгөх талаар УИХ дээр ч, төрийн бодлогын хэмжээнд яригдаад байгаа энэ асуудал шийдэгдвэл дагаад орон нутгийн албан хаагчид гэдэг ангилал бий болж, бид тэр рүү хошуу дүрээд байх шаардлага байхгүй ч болж магадгүй гэсэн ойлголттой байгаа.

Гуравдугаарт, төрийн албадад хууль бусаар шургалсан хүмүүст цэвэрлэгээ хийх цаг болсон гэсэн. Бид цэвэрлэгээ хийх гэж өнгөрсөн жил ч, эхний хагас жилд энэ дээр нэлээн оролдлоо, чамгүй хүч чармайлт тавилаа. Нийслэлийн 9 дүүрэгт шалгалт явуулсан. Үүгээр төрийн албаны шалгалтанд ороогүй 140-өөд хүмүүсийг төрийн албанд томилсон ийм томилгоог бид 9 дүүргийн бүх удирдлагуудыг байлгасан төрийн албаны өргөтгөсөн хурал хийгээд нүдэн дээр нь 140 хүнийг чөлөөлсөн. Өөрөөр хэлбэл, томилсон тушаалыг нь Төрийн албаны зөвлөлийн шийдвэрээр хүчингүй болгосон байгаа. Дараа нь бид шинээр байгуулагдсан зарим агентлагуудад шалгалт явуулсан. Энд ийм зөрчил бас байна. Бид тодорхой тооны хүмүүсийн томилсон тушаалыг хүчингүй болгосон. Үүнийгээ хэвлэл, мэдээллийн хэрэгслээр ингэлээ шүү гэдгийг зарлаж байгаа. Энэ бол тухайн байгууллагуудын мууг олон нийтэд мэдээлж байгаа биш. Үүнийг урьдчилан сэргийлэх ажил явуулж байгаа гэж бид ойлгож байгаа.

Цаашдаа бид яамдад энэ талаар 11 яаманд шалгалт хийх  ойлголттой байгаа. Бусад байгууллагуудад энэ жилдээ багтаагаад энэ төрлийн шалгалтуудыг явуулна, хамтарч ажиллана гэсэн ийм бодлого, шийдвэртэй ажиллаж байгаа.

Төрийн албаны зөвлөл хуурамч диплом шалгадаг чиг үүрэг байхгүй. Хуурамч дипломын хуурамч, жинхэнэ байна уу гэдгийг шалгаж тогтоодог газар бол Мэргэжлийн хяналтын газар байгаа, хууль, хяналтын байгууллага байгаа. Мэргэжлийн хяналтын газраас 37 хүн төрийн албанд хуурамч дипломтойгоор орсон байна гэсэн мэдээллийг манайд хүргүүлсэн. Энэ дагуу Төрийн албаны зөвлөл санаачлаад боловсролын байгууллага, цагдаагийн байгууллага, авилгатай тэмцэх байгууллага, мэргэжлийн хяналтын байгууллагын удирдлагуудтай уулзалт, ярилцлага хийгээд, Төрийн албаны зөвлөлөөр энэ асуудлыг хэлэлцээд 37 хүнийг ажлаас чөлөөлүүлсэн. Энэ талаар авах арга хэмжээний төлөвлөгөөг тэр зөвлөлийн хурлаар батлаад, холбогдох чиглэлээр ажиллаж эхэлж байгаа. Ер нь төрийн албанд цаашдаа хуурамч диплом гэдэг асуудал сүүлийн үед ховор биш болсон байна гэдэг нь үүгээр харагдсан. Тийм учраас цаашдаа энэ чиглэлээр нэлээн бодлого барьж ажиллаж байгаа.

Ж.Сүхбаатар: -Энэ дээр би үргэлжлүүлээд асуучихъя. Саяын асуудал дээр хуурамч диплом хөөцөлдөөд байвал хэцүү байгаад байгаа юм. Сая нэлээн хүн чөлөөллөө гэж байна. Нөгөөдүүл чинь гүйж очоод өөр газар шургалаад орчихно. Тэгэхээр төрийн албан хаагчийн тоо бүртгэл, төрийн албан хаагчийн шилжилт, хөдөлгөөнтэй холбоотой бүртгэлийн асуудлыг та хэд стандарт, арга зүйн талаас хариуцдаг, онлайн сүлжээнд оруулах асуудлыг бодож үзсэн үү? Иргэний бүртгэлийнх 2 сая 600 мянган хүнийг ерөнхийд нь цэглээд оруулаад байна шүү дээ. Тэр шиг 150 мянган цалин авдаг хүмүүсийг бүгдийг биш юм гэхэд наад зах нь төрийн захиргааны болон тусгай албан тушаалд, төрийн жинхэнэ албан тушаалд ажиллаж байгаа 10-аад мянган хүн, 20, 30 мянган хүний бүртгэлийг Төрийн албаны зөвлөлийн төсөвт суулгуулаад 20, 30 мянган хүний бүртгэлийг хийгээд, тэнд янз бүрийн албан хаагчийг ажилд авлаа гэж бодоход тэрийг программ дээр шилжиж оруулдаг тоо бүртгэл талаасаа. Тэгэхгүй бол Төрийн албан зөвлөл юм, юм руу ороод байж чадахгүй, яг стандартын удирдлагаа хийж өгмөөр байгаа юм. Мэргэжил, арга зүйн талаас нь туслалцаа үзүүлэх, тоо бүртгэлийн асуудал дээр нэгдсэн арга зүйгээр хөтөлж явуулах зэрэг. Энэ тал дээр юм хийж байгаа, бодож байгаа зүйл байна уу? Бодоогүй бол ирэх оны төсөв дээр тав, гурван төгрөг суулгаж, тоо бүртгэлийн системийг төрийн удирдлагын мэдээллийн санг бүрдүүлэх хүрээнд ч гэсэн, Засгийн газрын нэгдсэн бүртгэлийн тогтолцоог бий болгох  үндэсний хөтөлбөр хэрэгжиж байгаа шүү дээ. Энэ хүрээнд иргэний бүртгэлийн байгууллагуудтай хамтарч ажиллаад явчихвал цаашдаа олон ажил чинь онлайн сүлжээгээр аятайхан болчих юм биш үү? Энэ талаар та юу гэж бодож байна вэ? Энэ чиглэлээр үр нөлөөтэй юм нь энэ л дээ.

Д.Зүмбэрэллхам: -Энэ үнэхээр чухал асуудал. Ж.Сүхбаатар гишүүний асуусан асуулт бол төрийн албаны бүрэлдэхүүн, хөдөлгөөнийг байнга, нэг хүн халагдлаа гэхэд бид тэр өдөрт нь мэдэж байдаг, гурван хүн нэмэгдлээ гэхэд нэг өдөр нь мэдэж байдаг. Ингээд бүрэлдэхүүн хөдөлгөөний тайлан өнөөдрийн байдлаар ямар байна вэ гэдгийг харж байх нь маш чухал асуудал юм.  Энэ чиглэлээр Дэлхийн банкны программ боловсруулах төсөл хэрэгжээд, тэр төслийн үр дүн нь жилдээ нэг удаа бүрэлдэхүүн хөдөлгөөний тайлангийн мэдээллүүдийг нэгтгээд  боловсруулах  хэмжээний ийм программ байгаа юм. 

Цаашдаа бид энэ программыг цалин хөлстэй нь төрийн албан хаагчийн тоотой нь хоёр төрлийн мэдээлэл авч нэгтгэнэ гэсэн ийм баримжаатай байсан. Энэ төсөл цаашдаа дараагийн үе шатанд хэрэгжээд явж байтал Сангийн яам “манайх цалингаа авъя, танайх хүнийхээ тоог ав”. Нэгдсэн сангийн мэдээлэл бүх орон даяар ирдэг. Нэгдсэн сангийн мэдээллээр төрийн албанд шаардлагатай бол цалингийн мэдээллийг манайхаас ав, манайх танайхаас хүний нөөцийн мэдээллээ авъя. Гэхдээ нэгдсэн мэдээллийн сантай болъё гэсэн ийм асуудал яригдаад, энэ жилдээ багтан уг программ шинэчлэгдэх явцтай явж байгаа. Үр дүн нь юу болох нь вэ гэдэг.

Ө.Энхтүвшин: -Үг хэлэх хүн байна уу?

-Алга байна.

Та бүхэнд тэмдэглэлээр өгөх үүргийн төслийг тараасан.

Нэгдүгээр хэсэг нь эднийхтэй холбоогүй, Их Хурал, Засгийн газар баталж өгөх асуудлыг хасаад, бусад зүйлийн хувьд болж байна уу? Ж.Сүхбаатар гишүүний асуусан асуудал энэ дотор байна. Түүнийг тодорхой болгоод, нэгдсэн тоо бүртгэлийг улам боловсронгуй болгох нь эднийд уг нь байгаа юм. Урьд нь Баатарсайхан гэдэг залуу хөтлөөд явдаг байсан. Одоо тэр нь байгаа байх гэж бодолж байна. Түүнийгээ улам боловсронгуй болгох гэсэн чиглэл рүү оруулаад явбал болох уу?

Д.Дондог: -Нэгдүгээр асуудлыг эндээс хасаад, протоколд тэмдэглээд Засгийн газарт хүргүүлмээр байгаа юм. Д.Зүмбэрэллхам дарга тайлангаа хэллээ шүү дээ. Засгийн газарт өгөөд байгаа боловч гарч ирэхгүй байна гээд. Манайх өөрсдөө мэдэж байгаа болохоор шаардлагатай зүйлийг шийдээд өгч болно. Засгийн газраас журам баталж өгөх дээр анхааруулж өгөхгүй бол ингээд хаячихаар хойтон жил дахиад энэ нь батлагдахгүй болчих гээд байгаа юм.

Ө.Энхтүвшин: -Протоколоор нэг хувь нь Засгийн газарт явах уу? Засгийн газарт холбоотой юм нь найман зүйл дотор байгаа юм. Энэ дээр санал байна уу?

-Алга байна.

Төрийн албаны зөвлөлийн 2009 оны ажлын тайлан, бүтээгдэхүүн нийлүүлэлтийн тайланг сонслоо. Байнгын хорооны хурлаар сонсоод дуусгах ёстой.

Төрийн албаны зөвлөлд энэ тайланг хэлэлцсэнтэй холбогдуулан өгөх чиглэлийг та бүхний саяын ярьсан зүйлүүдийг тусгаад эцэслэн боловсруулан найруулаад Засгийн газарт хүргүүлье. Мөн Засгийн газартай холбоотой асуудлууд нэлээн олон байгаа. Урьд өмнө нь бид олон удаа тавьсан. Тэрийг дахин бид тавья. Их Хурал дээрх асуудлыг манай Төрийн байгуулалтын байнгын хороо, нэгдсэн чуулган, хоёр намын бүлэгтэй холбоотой зүйл байгаа. Жишээлбэл, Д.Зүмбэрэллхам дарга хэлж байна. Тусгай шаардлагын юмыг хэлэлцээд хэлэлцэх эсэхийг шийдчихээд тодорхойгүй байгаа. Тэрийг нэг тийш нь болгоод дуусгая.

Д.Энхбат: -Төрийн албаны даргад нэг мэдээлэл өгөх гэсэн юм. Одоо төрийн бүх байгууллагууд интернетийн сүлжээнд холбогдсон. Бүх хүмүүс нь Имэйлээр, баримт бичиг чатаар явдаг. Тэр байтугай төрийн бүх нууц мэдээллүүд хүртэл интернетээр явдаг. Би нэг зүйлийг баталгаатай хэлж чадна. Юу вэ гэвэл энэ бүх мэдээллийг би хүсвэл хэзээ ч уншиж чадна. Яагаад гэвэл бүгд нээлттэй. Ердийн yahoo үнэгүй, өөрөөр хэлбэл, yahoo буюу реклам, зар сурталчилгаанд зориулсан тийм юмнуудаар зүйрлэж хэлбэл, Нарантуул зах дээр манай төрийн байгууллага ажиллаж байдаг юм. 

Манайд бүх элчин сайдын яамдууд yahoo-гоор харьцаж байдаг. Энэ бол үнэгүй, дэлхий даяар реклам, discaunt зарладаг, сурталчилгааны сүлжээг ашиглаж явдаг. Тийм учраас сая Их Хурлын Тамгын газрын нэг хүн нууц задаллаа гээд асуудал үүсэж байна. Энэ бол зүгээр л мэдэгдэж байгаа юм. Яг үнэндээ хэлэхэд, төрийн бүх ажилтан нууц задалж байгаа юм /детальный/. Хэрвээ та хүсвэл би дараа, хуулийн байгууллага зөвшөөрвөл, төрийн бүү хэл банкны мэдээллүүдийг hard-аар нээж үзүүлж болно. Энэ бол зүгээр л задгай зах дээр манай бүх юм байж байгаа юм. Yahoo гэдэг бол дэлхийн задгай зах. Энэ дээр манай бүх баримт бичгүүд байгаа. Энэ дээр нэг юм бодоорой. Яагаад гэвэл одоо суурин байгаа боловч манай дээр институци, технологи нь үүсээгүй, маш аюултай нөхцөл байдал байгаа шүү гэдгийг хэлье. Танай функцэд байхгүй, гэхдээ би нэгэнт төрийн албаны асуудал ярьж байгаа учраас хэлж байгаа юм.

Ө.Энхтүвшин: -Ингээд Төрийн албаны зөвлөлийн 2009 оны тайланг хэлэлцэж дууслаа. Өгөх чиглэлийг даруйхан энэ 7 хоногт багтаагаад явуулъя. Өнөөдрийн Төрийн байгуулалтын байнгын хорооны хурал дууслаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГ
Ч

            Б.БАТГЭРЭЛ

